
1 

 

 

 

  

 

Tema   
  

Liturjia Domingu XXXIII Tempu Komún nian fó hanoin ba sarani ida-idak responsabilidade 

atu sai, iha tempu istóriku ne’ebé ita moris bá, sasin konxiente, ativa no kompromete an ho 

projetu salvasaun Maromak nian ba ema sira. 

Evanjellu aprezenta mai ita ezemplu rua kontráriu ba malu kona-ba oinsá hein no prepara an 

ba Jezús ne’ebé mai iha loron ikus. Evanjellu hahí dixípulu ne’ebé haka’as an atu halo funan 

barak “soin sira” ne’ebé Maromak konfia ba nian;  no kondena dixípulu ne’ebé hela iha ta’uk 

no apatia no la halo funan “soin sira” ne’ebé Maromak entrega (halo nune’e, nia estraga de’it 

Maromak nia don sira no hasai husi maluk sira, husi Kreda no mundu funan sira ne’ebé sira 

iha direitu bá). 

Iha leitura daruak, Paulo halo klaru katak importante la’ós  hatene bainhira Na’i mai ba dala 

rua; maibé sai matan moris no vijilante, hodi moris tuir Jezús nia hanorin sira, hodi fó sasin 

ba ninia projetu sira, ho haka’as an ho modu ativu ba konstrusaun Reinu nian. 

Leitura dahuluk aprezenta, iha figura feto virtude nian, valór ruma ne’ebé asegura ksolok, 

ézitu, realizasaun. Autór “matenek-na’in” testu nian propoin, liuliu, valór sira serbisu nian, 

kompromisu nian, laran-luak nian, “hamta’uk Maromak nian”. Valór sira-ne’e la’ós de’it feto 

virtude-na’in nian: dixípulu ne’ebé hakarak moris iha fidelidade ba Maromak nia projetu no 

korresponde ba misaun Maromak konfia ba nia, tenke hatais an ho valór sira-ne’e. 

 

 

LEITURA I – Prov 31,10-13.19-20.30-31 
 

 “Livru Provérbios nian” aprezenta koleksaun oioin kona-ba liafuan sira, fraze/sentensa sira, 

dadolin sira, provérbiu sira, (“mashal”) ne’ebé kristaliza rezultadu reflesaun no esperiénsia 

nian (“sabedouria”) jerasaun oioin ema “matenek-na’in” antigu nian. Objetivu provérbiu sira-

ne’e nian mak define “orden” mundu no sosiedade nian ne’ebé, indivíduu ida aprende no 

simu tiha, lori nia ba integrasaun nakonu iha meiu ne’ebé nia hela bá. Ho ne’e, nia kaer xave 

atu moris iha armonia ho an rasik no ho ema seluk, no asegura moris ksolok, hakmatek, 

prósperu, lahó trauma. 

Livru hahú hodi aprezenta katak Salomão mak hakerek (kf. Prov 1,1), liurai “matenek-na’in”, 

koñesidu ho ninia kapasidade sira governu nian, ninia don literáriu sira, ninia fraze matenek 

sira (kf. 1 Re 3,16-28; 5,7; 10,1-9.23) no sai hanesan “padraun” tradisaun sapiensiál nian… 

Iha realidade, la’ós nune’e: leitura atenta livru nian revela katak ita iha koleksaun sira ho 

orijen lahanesan, hakerek iha époka lahanesan. Materiál balun iha livru mai husi sék. X mK 

(époka Salomão nian; maibé ida-ne’e la dehan katak Salomão nian); seluk fali ikus liután. 

Testu ohin nian mosu iha Livru Provérbios nia rohan. Nia forma literária hanesan “poema 

alfabétiku” ida (alfa, bet...). Tema poema/dadolin nian: feto virtude-na’in. 

Provavelmente, Livro Provérbios nian sai manuál ba formasaun foin-sa’e sira-nian, ne’ebé 

frekuenta eskola sira “sabedouria” nian. Dadolin/poema ne’e, tau iha finál livru nian, bele iha 

funsaun “instrusaun finál”: molok husik eskola no depoizde asimila hanorin sira husi ema 

“matenek-na’in” sira, alunu simu hanorin/instrusaun kona-ba hili espoza/feen. 

Tuir perspetiva “matenek-na’in” sira Israel nian, karakterístika sira feto virtude-na’in mak, 

uluknanai, hatene jere didi’ak uma no la husik atu falta buat ida. Hodi haree orden no buat 

hotu la’o di’ak, tanba feen ninia asaun, la’en nia fuan hakmatek no konfia (vers. 11-12). 

Hafoin, nia mak feto badinas, serbisu ho kabas bibi-fulun no liñu (soru) nian atu ninia 

familiár sira hetan hatais sufisiente no iha kuidadu ba serbisu uma-laran nian hotu (vers. 13 

no 19). 

Nia feto ida ho fuan jenerozu mós, iha laran-sadia ba ema ne’ebé susar no fahe ho laran-luak 

ninia serbisu nia kolen ho ema kiak ne’ebé husu tulun (vers. 20). 

No, ikusmai, nia mak feto ida ne’ebé la preokupa ho aparénsia/hatudu an husi li’ur, maibé 

preokupa atu moris iha hamta’uk ba Na’i. Moris iha “hamta’uk ba Na’i” signifika respeita 

ukun-fuan sira, obedese ba Jahwéh, aseita ho haraik-an no konfiansa Ninia vontade, Ninia 

planu no Ninia projetu sira (vers. 30-31). 

Retratu feto nian ne’ebé haktuir iha ne’e dook liu husi noiva/espoza “Cântico dos Cânticos” 

nian, ne’ebé oferese ba nia doben ninia prezensa, ninia isin no ninia domin. Ideál feto nian 

ne’ebé aprezenta iha-ne’e mak inan família nian ne’ebé dirije ho efisiénsia, ho dedikasaun no 

ho empeñu nia uma no korresponsavel ho nia la’en iha adminsitrasaun uma-nian, soin sira-

nian no propriedade nian. 

 

 

LEITURA II – 1 Tes 5,1-6 

 

Problema fundamentál ida ba sarani sira Tessalónica nian mak komprensaun liga ho parusia 

(Jezús nia fila hikas, iha tempu nia rohan). 

Paulo no jerasaun dahuluk sarani sira-nian fiar katak “Na’i nia loron” (loron intervensaun 

definitiva Maromak nian iha istória, atu halakon ema aat sira no lori ema di’ak sira ba moris 

rohan-laek) sei akontese iha tempu badak no membru sira komunidade nian sei asiste Jezús 

nia triunfu finál. Maski nune’e, tempu liu ba beibeik no, provavelmente, membru ruma 

komunidade nian mate. Tanba ne’e mak Tessalónica oan sira husu: sá loos ema sira ne’ebé 

mate ona nia sorte molok Kristu nia fila hikas? Oinsá sira sei bá hasoru Kristu ne’ebé manán 

no tama ho Nia iha Maromak nia Reinu se sira mate tiha ona? 

Ba kestaun sira ne’e Paulo hatán tiha ona iha testu domingu XXXII… Maibé, iha testu ohin 

nian, Paulo kontinua reflesaun kona-ba “Na’i nia loron ne’ebé sei mai” no kona-ba forma 

oinsá sarani sira tenke prepara ba loron ne’e. 

 

MENSAJEN 

 

Kestaun dahuluk ita-nia testu nian mak data “Na’i nia loron” nian. Paulo la iha indikasaun 

konkreta kona-ba ne’e. Buat ne’ebé Paulo fiar mak akontesimentu ne’e sei realiza iha tempu 

besik; maski nune’e data loloos kontinua la hatene no labele prevé. 

Tanba ne’e, sarani sira tenke matan moris atu loron ne’e keta toman sira la prepara an. Atu 

haktuir “Maromak nia surpreza”, Paulo utiliza ilas rua signifikativu liu: Maromak surprende 

ita hanesan naok-teen ida ne’ebé mai iha kalan, bainhira ema ida la hein (vers. 2); no 

Maromak hanesan moras tuur-ahi nian ne’ebé mosu derepente (vers. 3). Nu’udar 

konsekuénsia, moris sarani tenke marka ho atitude ida preparasaun no vijiánsia nian. 

Liufali kestaun data nian, buat ne’ebé importante mak sarani sira moris ho forma koerente ho 

opsaun ne’ebé sira halo iha loron Batizmu nian. Fiar-na’in sira tenke moris ho maneira 

oinseluk husi sira fiar-laek, basá sira la iha destinu hanesan… Fiar-laek sira moris iha kalan 

no nakukun laran, toba dukur, lanu ho tua; sira moris iha prezente, la preokupa ho futuru, ho 

matan hateke ba rai. Fiar-na’in sira oan sira roman no loron nian, sira vijilante, mantein 

sóbriu; moris iha ho matan hateke ba futuru, hein moris loos, nakonu, definitiva ne’ebé 

Maromak atu oferese ba sira. 

Iha realidade, fiar-na’in sira nia moris furak no signifikativa liu, tanba nakonu ho esperansa. 

Maski nune’e tenke fó konsisténsia ba esperansa hodi hein, fiél no vijilante Na’i ne’ebé atu 

to’o mai. 

 

 

EVANJELLU – Mt 25,14-30 
 

Evanjellu aprezenta mai ita parte ida “diskursu eskatolójiku” nian (kf. Mt 24-25), iha-ne’ebé 

Mateus aborda tema Jezús ne’ebé mai ba dala rua no define atitude ne’ebé dixípulu sira tenke 

iha hodi  hein no prepara loron ne’e. 

Katekeze ne’ebé Mateus aprezenta iha diskursu ne’e liga ho nesesidade ninia komunidade 

nian. Ita iha finál sék. I (dékada 80). Sarani sira, baruk ona atu hein Jezús nia fila hikas, 

haluha tiha sira-nia entuziazmu inisiál… Sira hela metin iha mediokridade, iha rotina, iha 

komodizmu, iha fasilidade. Persegisaun sira ne’ebé besik sira provoka dezánimu no 

desersaun (husik fiar)... Presiza halakan fali sarani sira nia entuziazmu, fanun fiar, hafoun 

kompromisu sarani ho Jezús no ho konstrusaun Reinu nian. 

Atu hatán ba kontestu ne’e mak Mateus elabora fali “diskursu eskatolójiku” Marcos nian (kf. 

Mc 13) no hakerek, ho ida Marcos nian, ezortasaun ida dirije ba sarani sira. Nia fó hanoin ba 

sira katak Na’i nia mai ba dala rua halo parte orizonte finál ema nia istória nian; no katak, 

molok to’o iha ne’ebá, fiar-na’in sira tenke “halo sai funan sira-nia talentu sira”, hodi moris 

iha fidelidade ba Jezús nia hanorin no kompromete an ho konstrusaun Reinu nian. 

Aikanoik ne’ebé ohin propoin mai ita ko’alia kona-ba “talentu sira” ne’ebé señór/na’i ida 

fahe nia atan sira. “Talentu” ida signifika kuantia boot ida, korresponde ho besik kilu 36 

osan-mutin no saláriu loron 3.000 traballadór ida lahó kualifikasaun. 

“Aikanoik talentu sira-nian” haktuir kona-ba “na’i” ida ne’ebé halo viajen no husik nia soin 

iha atan sira nia liman. Ba ida, nia husik talentu lima, ba seluk rua no ida fali talentu ida. 

Bainhira fila, nia bolu atan sira no husu konta kona-ba jestaun talentu sira-nian. Na’in rua 

uluk halo funan totál ne’ebé sira simu dala rua; maibé ida ikus subar didi’ak tiha talentu 

ne’ebé konfia ba nia, basá nia koñese “na’i” nia ezijénsia no ta’uk. “Na’i” hahí atan rua 

ne’ebé halo funan no kritika maka’as atan ida ikus no kondena nia. 

Provavelmente aikanoik ne’e iha Jezús nia ibun, mak “aikanoik Reinu nian” . Na’i ne’ebé 

ezijente mak Maromak, ne’ebé reklama lealdade tomak ba Nia no la aseita moris hakfudik no 

situasaun akomodasaun no baruk-teen nian. Atan sira ne’ebé Nia konfia valór sira Reinu nian 

tenke simu nia don sira no halo sai funan, atu Reinu sai realidade ida. Iha Reinu, ema ne’ebé 

kompromete tenke kompromete an tomak, se la’e la’e duni.  

Hafoin, Mateus foti aikanoik hanesan no tau iha kontestu seluk: Na’i Jezús ne’ebé mai, iha 

finál tempu sira-nian… Na’i nia mai mak serteza ida; no bainhira Nia fila hikas, nia sei tesi 

lia ba ema tuir komportamentu ne’ebé sira asume durante ninia auzénsia/laiha. 

Iha aikanoik nia versaun ida-ne’e, “na’i” mak Jezús ne’ebé, molok husik mundu ne’e, entrega 

soin importante ba nia “atan sira” (dixípulu sira). “Soin sira” mak don ne’ebé Maromak, 

liuhusi Jezús, oferese ba ema sira – Maromak nia Liafuan, valór Evanjellu nian, domin 

ne’ebé sai servisu ba maun no biin-alin sira no ne’ebé fó an to’o mate, partilla no servisu, 

laran-sadia no fraternidade, karizma no ministériu sira ne’ebé tulun atu harii komunidade 

Reinu nian… Dixípulu sira Jezús nian mak depozitáriu “soin” sira-ne’e nian. Kestaun mak 

ida-ne’e: oinsá mak tenke uza “soin” sira-ne’e? Tenke fó funan/fuan, eh tenke rai didi’ak 

hodi hakoi subar tiha? Jezús nia dixípulu tanba ta’uk, komodizmu, dezinterese – bele husik 

atu soin sira-ne’e la fó fuan? 

Iha perspetiva ita-nia aikanoik nian, “soin” sira ne’ebé Jezús husik ba ninia dixípulu sira 

tenke fó fuan. Aikanoik aprezenta nu’udar modelu, atan na’in rua ne’ebé hatudu interese, 

ne’ebé preokupa atu la husik paradu “na’i” nia don sira, ne’ebé halo investimentu sira, ne’ebé 

la akomoda an no la husik sira-nia an paraliza tanba baruk, rotina, eh ta’uk. 

Husi sorin seluk, aikanoik kondena maka’as atan ne’ebé entrega fali soin sira nia simu hodi la 

halo buat ida. Nia ta’uk no tan ne’e, nia la ariska nia an; maibé nia la hasai de’it funan husi 

soin sira-ne’e, maibé mós impede atu “na’i” nia soin sira bele hamosu moris foun. 

Liuhusi aikanoik ida-ne’e, Mateus ezorta ninia komunidade iha sentidu atu sai alerta no 

vijilante, hodi la husik komodizmu no rotina manán sira. Haluha kompromisu sira asume ho 

Jezús no ho Reinu, husik responsabilidade sira, rai iha gaveta Maromak nia don sira, aseita ho 

modu pasivu atu mundu harii an ho valór sira ne’ebé la’ós Jezús nian, hela iha pasividade no 

komodizmu, signifika halakon maluk sira, Kreda no mundu nia direitu ba funan/fuan sira. 

Jezús nia dixípulu labele hein Na’i ho liman foti sa’e no matan fihir lalehan, hodi la interese 

ba problema sira mundu nian no preokupa atu la hafoer an ho kestaun sira mundu nian... 

Jezús nia dixípulu hein Na’i hodi envolve no haka’as an ho profundidade iha mundu, serbisu 

atu fahe ba ema hotu, nia maun no biin-alin sira Maromak nia “soin” sira no harii Reinu. 


